
Shri Shivaguru Stotram

శ్రీశివగురుస్తోత్రమ్ 

(అనుష్టుప్ఛన్దః  )
అహమస్మి సదా భామి కదాచిన్నాహమప్రియః  ।
యదేవం ప్రస్ఫుటం  స్వేన తం శివం ప్రణతోఽస్మ్యహమ్  ॥ ౧॥
అమదర్థం  న హి ప్రేయో  మదర్థం  సమ దేవ హి ।
పరప్రేమాస్పదం  యద్ధి తం శివం ప్రణతోఽస్మ్యహమ్  ॥౨॥
పరప్రేమాస్పదత్వాద్వా యోఽవినాశః స్వభావతః ।
ఆనన్దం  బ్రహ్మ  చాత్మేతి తం శివం ప్రణతోఽస్మ్యహమ్  ॥ ౩॥
జాగ్రత్స్వప్నసుషుప్తీనాం  సాక్ష్యతో యదతద్దశమ్  ।
అవస్థాత్రయనిర్ముక్తం   తం శివం ప్రణతోఽస్మ్యహమ్  ॥ ౪॥
యస్మాత్పరతరం నాస్తి నేతి నేతి శ్రుతిర్జగౌ   ।
భాసా యస్య జగద్భాతి తం శివం ప్రణతోఽస్మ్యహమ్  ॥ ౫॥
ఆభారూపస్య విశ్వస్య భానం భాసాం నిధేర్వినా ।
నైవ  కల్పేత భారూపం తం శివం ప్రణతోఽస్మ్యహమ్  ॥౬॥
చిద్వివర్తం శ్రుతిర్బ్రూతే  కారణం జగతోఽస్య యత్ ।
చిద్రూపం  బ్రహ్మ  చాత్రేతి  తం శివం ప్రణతోఽస్మ్యహమ్  ॥ ౭॥
యస్మిన్నాభాతి సర్వం యజ్జగద్గన్ధర్వపత్తనమ్    ।
చిదాకాశం తమాత్మానం శ్రీశివం  ప్రణతోఽస్మ్యహమ్  ॥౮॥
యతశ్చేమాని భూతాని జాయన్తే పరమాత్మనః ।
స్థిత్వా  యస్మిన్ లయంయాన్తి తం శివం ప్రణతోఽస్మ్యహమ్  ॥౯॥
జగతః స్థితినాశాభ్యాం  యచ్చ కిఞ్చిన్న హీయతే ।
సద్రూపం  బ్రహ్మ  చాత్మేతి తం శివం ప్రణతోఽస్మ్యహమ్  ॥ ౧౦॥
మాయామేఘో జగన్నీరం వర్షత్వేష  యథా తథా ।
సచ్చిదంశస్వరూపం తం శ్రీశివం  ప్రణతోఽస్మ్యహమ్  ॥ ౧౧॥

యత్కృపాలేశతః సర్వా దైవీ  సమ్పత్ప్రజాయతే ।
బ్రహ్మభూమాదినామానం  తం శివం ప్రణతోఽస్మ్యహమ్  ॥ ౧౨॥
నమస్త్వైక్యం  శ్రుతిర్వక్తి   యతః స్వాత్మప్రసిద్ధయే   ।
సోఽహం బుద్ధ్యా  తమాత్మానం శ్రీశివం  ప్రణతోఽస్మ్యహమ్  ॥ ౧౩॥
మనసా వచసా గ్రాహ్యం  చాపరోక్షాత్స్వమాత్రకమ్  ।
అహంస్ఫూర్తేః పరం భాన్తం తం శివం ప్రణతోఽస్మ్యహమ్  ॥ ౧౪॥
యత్ర నాసన్నసద్రూపే  నాహఙ్కారో న సంసృతిః ।
కేవలం చిత్సుఖం యచ్చ తం శివం ప్రణతోఽస్మ్యహమ్  ॥ ౧౫॥
సాలమ్బం హి పరిత్యజ్య నిరాలమ్బం సమాశ్రయేత్  ।
ఆదృత్యేమం శ్రుతేః  పక్షం తం శివం ప్రణతోఽస్మ్యహమ్  ॥ ౧౬॥
పరోక్షతాపరిచ్ఛేదశాబల్యాఽపోహ్యనిర్మలమ్ ।
తదసీతి గిరా లక్ష్యం తం శివం ప్రణతోఽస్మ్యహమ్  ॥ ౧౭॥

(వసన్తతిలకవృత్తమ్)

చిద్వల్కలామ్బరధరం పరమేకమాద్యం
ఆనన్దసాన్ద్రమమలం   నిజబోధమాత్రమ్  ।

బ్రహ్మైవ   శాశ్వతమిహాస్తి విబోధయన్తం
శ్రీ సద్గురుం  పరశివం సతతం నమామి ॥ ౧౮॥

(శార్దూలవిక్రీడితవృత్తమ్  )

రజ్జౌ సర్ప ఇవాస్తి యస్య నిలయే జీవేశభానం చ యత్
సమ్పూర్ణం  చిదిహాస్తి నైవమితరద్ధానం   చ నాహం యతః ।

ఆనన్దే పరమే మఠే సువిమలే స్వస్థం  పరం యన్మహః
తస్మై  శ్రీ గురుమూర్తయే నమ ఇతి స్వైక్యం  సదైవాస్తు  మే ॥ ౧౯॥
(వసన్తతిలకవృత్తమ్)

అబ్ధేర్యథా  న ఖలు భాతి విభిన్నమేతత్
డిణ్డీరబుద్బుదతరఙ్గజలం   తథైవ  ।

జీవేశ్వరౌ జగదిదం న విభిన్నమస్మాత్
తేనైవ  పూర్ణమమలేం  నిజబోధమాత్రమ్  ॥౨౦॥

నిర్భిన్నభిన్నమపి యత్ర న వస్తు కిఞ్చిత్

యస్మిన్న విశ్వమఖిలం న మనో వచాంసి ।
మౌనం పరం భవతి యచ్చ సుఖైకమాద్యం

తం శ్రీశివం  గురువరం సతతం నమామి ॥౨౧॥
స్తోత్రం  త్విదం పఠతి నిత్యమనన్యభక్త్యా

సేవాం సదా పరిచరన్గురుసన్నిధౌ  యః ।
తస్మై  దదాతి విమలం పరమాత్మరూపం

స్వీయం సదా సుఖఘనం శివసద్గురుర్నః  ॥౨౨॥
భక్తాః పఠన్తు నిఖిలా విమలం యశశ్చ

శ్రుత్యోదితం  విగతమోహభవోహి యస్మాత్ ।
బ్రహ్మైవ   శాశ్వతమహం న చ వస్తుజాతం

మత్వా న శోచతి గురుం శరణం ప్రపన్నః  ॥౨౩॥
ఇతి శ్రీమత్  పరమహంసపరివ్రాజకాచార్య  సద్గురు  భగవాన్
శ్రీధరస్వామీమహారాజవిరచితం  శ్రీశివగురుస్తోత్రం   సమ్పూర్ణమ్  ।
సంస్కృత వాఙ్మయే ప్రాథమికోఽయం  స్తవః ।
రచనా స్థలం  - శ్రీక్షేత్ర  సజ్జనగిరి  చైత్ర  ౧౯౩౬
In some prints the following are added

మృత్యోః స మృత్యుమాప్నోని యస్తు నానేవ పశ్యతి ।
శ్రుతిబ్రూతే   యతస్తస్మాత్ తం శివం ప్రణతోఽస్మ్యహమ్  ॥ ౧౩॥
నమస్త్వేక్యం శ్రుతివఙ్క్తి  యతఃస్వాత్మప్రసిద్ధయే   ।
సోహం బుధ్చా తమాత్మానం తం శివం ప్రణతోఽస్మ్యహమ్  ॥ ౧౪॥

